
ՀՀ կառավարության 2025 թվականի 
.....-ի թիվ .....-Ն որոշման  


ՕՏԱՐԵՐԿՐՅԱ ԵՎ ՄԻՋԱԶԳԱՅԻՆ ԿԱԶՄԱԿԵՐՊՈՒԹՅՈՒՆՆԵՐԻ ԿՈՂՄԻՑ ԿԱԶՄԱԿԵՐՊՎՈՂ ՇԱՐՈՒՆԱԿԱԿԱՆ ՄԱՍՆԱԳԻՏԱԿԱՆ ԶԱՐԳԱՑՈՒՄՆ ԱՊԱՀՈՎՈՂ ՄԻՋՈՑԱՌՈՒՄՆԵՐԻՆ ԱՌՑԱՆՑ ՄԱՍՆԱԿՑՈՒԹՅԱՆ ԴԵՊՔՈՒՄ ԴՐԱՆՑ ՀԱՄԱՐ ՆԱԽԱՏԵՍՎԱԾ ՎՃԱՐԻ ՓՈԽՀԱՏՈՒՑՄԱՆ ԿԱՐԳԸ ԵՎ ԴԵՊՔԵՐԸ


1. Սույն կարգով կարգավորվում են ավագ և միջին բուժաշխատողների (այսուհետ` բուժաշխատող) շարունակական մասնագիտական զարգացումն ապահովող միջոցառումներին (այսուհետ` միջոցառում) առցանց մասնակցության դեպքում դրանց համար նախատեսված վճարի փոխհատուցման հետ կապված հարաբերությունները:
2. Փոխհատուցման ենթակա են «Բնակչության բժշկական օգնության և սպասարկման մասին» օրենքով նախատեսված օտարերկրյա և միջազգային կազմակերպությունների կողմից կազմակերպվող միջոցառումներին առցանց մասնակցության դեպքում դրանց համար բուժաշխատողի կատարված ծախսերը` սույն կարգի դրույթներին համաձայն: Բուժաշխատողի կատարված ծախսերի փոխհատուցումը կատարվում է Հայաստանի Հանրապետության առողջապահության բնագավառի պետական կառավարման լիազոր մարմնի  (այսուհետ` Լիազոր մարմին) կողմից հետևյալ դեպքերում` 
1) բուժաշխատողը մասնակցել է Հայաստանի Հանրապետության առողջապահության բնագավառում պետական քաղաքականության գերակա համարվող ոլորտներին` առողջապահության առաջնային պահպանման օղակ, սրտանոթային հիվանդություններ, ուռուցքային հիվանդություններ, շաքարային դիաբետ վերաբերող միջոցառումներին, 
2) բուժաշխատողը մարզերի կամ սահմանամերձ համայնքների առողջապահական կազմակերպության աշխատակից է, 

3) բուժաշխատողը մասնակցել է Կառավարության կողմից հաստատված պարտադիր շարունակական մասնագիտական զարգացումն ապահովող միջոցառումներին, 
4) բուժաշխատողը Լեռնային Ղարաբաղից բռնի տեղահանված է, 
5)բուժաշխատողը 2016,2020,2022 թվականների ռազմական գործողություններին մասնակից է:   
3. Փոխհատուցման ենթակա գումարի առավելագույն սահմանաչափը սահմանվում է 250.000 (երկու հարյուր հիսուն հազար) ՀՀ դրամին համարժեք չափով: 
[bookmark: _Hlk213784651]4. Բուժաշխատողի հավաստագրման յուրաքանչյուր հնգամյա փուլի համար բուժաշխատողի կողմից կատարված ծախսերը փոխհատուցվում են մեկ անգամ և միանվագ:  
5. Սույն կարգի 2-րդ կետով սահմանված դեպքերից որևէ մեկի առկայության դեպքում բուժաշխատողի կողմից միջոցառմանը առցանց մասնակցության համար կատարված ծախսերը փոխհատուցվում են Հայաստանի Հանրապետության պետական բյուջեի «Առողջապահություն» բաժնի «Խորհրդատվական, մասնագիտական աջակցություն և հետազոտություններ» բյուջետային ծրագրի շրջանակներում:  
6. Փոխհատուցման համար բուժաշխատողը Լիազոր մարմին է ներկայացնում դիմում` դրանում պարտադիր  նշելով միջոցառումը կազմակերպող կազմակերպության տվյալները, միջոցառման թեմայի, մեկնարկի օրվա և տևողության վերաբերյալ տեղեկատվություն: Դիմումին կցվում է միջոցառմանը առցանց մասնակցության համար կատարված ծախսը հիմնավորող փաստաթուղթ(եր), ինչպես նաև միջոցառմանը բուժաշխատողի մասնակցությունը հիմնավորող փաստաթուղթ (սերտիֆիկատ, վկայական կամ այլ հիմնավորող փաստաթղթեր):
7. Սույն կարգի 6-րդ կետով սահմանված փաստաթղթերը ներկայացնելուց հետո, Լիազոր մարմինը 15 աշխատանքային օրվա ընթացքում որոշում է կայացնում բուժաշխատողի կողմից կատարված ծախսերը փոխհատուցելու մասին` բուժաշխատողի կողմից միջոցառմանը մասնակցության համար կատարված ծախսի չափով, սակայն ոչ ավելի քան սույն կարգի 3-րդ կետով սահմանված գումարի չափը:
8. Բուժաշխատողի կողմից միջոցառմանն առցանց մասնակցության համար կատարված ծախսերը չեն փոխհատուցվում, եթե`
1)  բուժաշխատողի կողմից առցանց մասնակցած միջոցառումը կազմակերպված չի եղել «Բնակչության բժշկական օգնության և սպասարկման մասին» օրենքով նախատեսված օտարերկրյա և միջազգային կազմակերպությունների կողմից կամ,
2) միջոցառումը կազմակերպվել է «Բնակչության բժշկական օգնության և սպասարկման մասին» օրենքով նախատեսված օտարերկրյա և միջազգային կազմակերպությունների կողմից, սակայն առկա չէ սույն կարգի 2-րդ կետով սահմանված դեպքերից որևէ մեկը: 
9. Սույն կարգով նախատեսված փոխհատուցման գումարը բուժաշխատողին վճարվում է Լիազոր մարմնի` բուժաշխատողի կողմից կատարված ծախսերը փոխհատուցելու մասին որոշումը ընդունելուց հետո 15 աշխատանքային օրվա ընթացքում, անկանխիկ, վճարման օրվա արտարժույթի Հայաստանի Հանրապետության կենտրոնական բանկի կողմից հրապարակված փոխարժեքով, բացառությամբ սույն կարգի 10-րդ կետով սահմանված դեպքերի: 
10. Սույն կարգի 5-րդ կետով սահմանված բյուջետային ծրագրի համապատասխան բյուջետային միջոցառմամբ նախատեսված ֆինանսական միջոցների բացակայության դեպքում փոխհատուցման գումարը բուժաշխատողին վճարվում է համապատասխան ֆինանսական միջոցները հատկացնելուց հետո 15 աշխատանքային օրվա ընթացքում, անկանխիկ, վճարման օրվա արտարժույթի Հայաստանի Հանրապետության կենտրոնական բանկի կողմից հրապարակված փոխարժեքով: Այս մասով նշում է կատարվում սույն կարգի 7-րդ կետով սահմանված Լիազոր մարմնի կողմից ընդունվող որոշման մեջ: 
